
 

 

 

 

 

  

Rannsóknir í félagsvísindum XVI. Erindi flutt á ráðstefnu í október 2015 

ISBN: 978-9935-424-19-8 

Helgi verður til 

Bakgrunnur, tilurð og þróun helgiathafna og 

helgisiða Ásatrúarfélagsins 

Terry Gunnell 

Ritstjórar: 

Helga Ólafs og Thamar M. Heijstra 

Félags- og mannvísindadeild 

 

 



 

1 
 

Helgi verður til 

Bakgrunnur, tilurð og þróun helgiathafna og helgisiða 
Ásatrúarfélagsins1 

Terry Gunnell 

Ólíkt þeim sem aðhyllast „nýaldar“ trú standa „nýheiðin“ trúarsamfélög af ráðnum 

hug með annan fótinn í nútíð og hinn í fortíð. Annars vegar líta slík trúarsamfélög á 

sig sem „heiðin“ og leggja áherslu á að þau séu ekki kristin heldur tengist náttúrutrú og 

trú þeirra eigi samleið með forkristinni trú. Þó leikur enginn vafi á því að trú þeirra er 

ekki í beinu framhaldi af forkristinni trú, heldur hefur hún verið búin til eða sköpuð á 

okkar tímum. Ég nota orðið „sköpuð“ frekar en „endursköpuð“ af ásettu ráði vegna 

þess að það eitt að trú sé „forkristin“ segir okkur að fáar eða engar samtíma heimildir 

séu til um þessa trú, og örugglega engar skráðar af iðkendunum sjálfum, nema til séu 

latneskar eða grískar heimildir um annað. Iðkun „nýheiðinnar“ trúar hlýtur því að vera 

gott dæmi um það sem Eric Hobsbawn kallar „tilbúnar hefðir“ (Hobsbawn, 1983). 

Slík trú veitir okkur kærkomið tækifæri til að skoða hvernig hefðir og trúarsiðir verða 

til og hvernig höfðað er til fortíðar og hún nýtt í þeim tilgangi að ljá merkingu og gildi 

í nútíðinni. 

Í þessari grein verður fjallað um árstíðabundnar hátíðir fyrsta nýheiðna trúar-

samfélagsins sem iðkar trú á hin fornnorrænu goð, þ.e.a.s. Ásatrúarfélagið á Íslandi, sem 

var formlega stofnað árið 1973. Heimildir í greininni eru að mestu fengnar úr MA 

ritgerð nemanda míns, Eggerts Sólbergs Jónssonar frá árinu 2010, auk tveggja ítarlegra 

viðtala frá í febrúar 2014, um trúarsiði og hátíðir Ásatrúarmanna, við núverandi og 

fyrrverandi allsherjargoða félagsins, Hilmar Örn Hilmarsson (1958- ) og Jörmund Inga 

Hansen (1940-). Í báðum viðtölunum er áhersla lögð á ýmsar hliðar helgiathafna í 

Ásatrúarfélaginu, umhverfi þeirra, staðarval og þróun helgisiða. Þótt ég sé ekki 

félagsmaður hef ég átt nokkuð náin samskipti við meðlimi þess frá því að ég leikstýrði 

tilraunaútfærslu á Skírnismálum, einu samtalskvæða Eddukvæða, árið 1992 (Gunnell, 

1995). Í starfi mínu sem kennari í fornnorrænum trúarbrögðum og þjóðfræði hef ég 

einnig verið í sambandi við Michael Strmiska og Stefanie von Schnurbein, sem hafa 

rannsakað Ásatrúarfélagið mest erlendra fræðimanna (sjá Strmiska, 2000, 2005; von 

Schnurbein, 1992, 1995; sjá einnig Maríu Erlingsdóttur, 2001). Þar að auki hef ég verið 

í sambandi við Frederik Skott, sem hefur skrifað um sænska nýheiðni (Skott, 2000). 

Ástæða er til að árétta strax að Ásatrúarfélagið, og hið upprunalega trúfélag í 

Danmörku, Forn Siðr, sem byggir á grunni Ásatrúarfélagsins (sjá Warmind, 2006), hafa 

ekkert með stjórnmál að gera fyrir utan það að hallast lítillega á vinstri væng hvað 

náttúruverndarmál varðar (sjá Eggert Sólberg Jónsson, 2010). Félagið varð til í 

framhaldi af kaffihúsaspjalli bóndans og skáldsins Sveinbjörns Beinteinssonar (1924-

1993) (sjá Sveinbjörn Beinteinsson og Berglindi Gunnarsdóttur, 1992), Jörmundar 

Inga Hansen, framkvæmdastjóra hljómplötuútgáfu, Dags Þorleifssonar, fræðimanns 

(1933- ) og Þorsteins Guðjónssonar, kennara (1928-2000), sem allir voru ósáttir við að 

þurfa að greiða þjóðkirkjunni gjöld með sköttum sínum. Allir höfðu þeir áhuga á að 

stofna trúfélag, sem væri nátengt íslenskri menningu eins og hún birtist í 

                                                           

1  Þýðandi: Þorbjörg Jónsdóttir. Ég þakka Jörmundi Inga Hansen og Hilmari Erni Hilmarssyni fyrir 
viðtölin. 

Íslendingasögunum og Eddukvæðunum, og íslenskri náttúru. Í kringum þennan kjarna 

söfnuðust aðrir einstaklingar sem voru sama sinnis, konur og karlar á öllum aldri, þar á 

meðal margir listamenn og námsmenn með sömu viðhorf gagnvart þjóðkirkjunni sem 

í þeirra huga var fyrst og fremst tákn stjórnvalds. Ásatrúarfélagið var formlega stofnað 

á fundi í Hótel Borg 20. apríl 1972 og formlega viðurkennt af Dómsmálaráðherra 3. 

maí 1973. Þar með hlaut fyrsti allsherjargoðinn, Sveinbjörn Beinteinsson, lögboðin 

réttindi til að annast nafngjafir, siðfestu (þ.e.a.s. fermingar), hjónavígslur og útfarir (um 

stofnun félagsins og fyrstu helgiathafnir, sjá nánar Eggert Sólberg Jónsson, 2010). Á 

fyrsta formlega fundi félagsins 16. maí 1973 mætti 21 félagsmaður. Á þessu ári (2015) 

eru félagsmenn orðnir 2.675 af u.þ.b. 330.000 manna þjóð (sjá www.hagstofa.is, síðast 

skoðað 6. sept. 2015), sem svarar til þess að 0.81% íslensku þjóðarinnar aðhyllist 

ásatrú, og það endurspegla tölurnar í nýlegri könnun á trúarbrögðum Íslendinga (sjá 

Ásdísi A. Arnalds, Ragna Benedikta Garðarsdóttir og Friðrik H. Jónsson, 2007).  

Ef frá er talið hve lítið er til af samtímaheimildum um fornnorrænar trúarathafnir 

(flestar ritaðar a.m.k. 150 árum eftir að kristin trú var formlega meðtekin í Noregi og á 

Íslandi um 1000 e. Kr.) felst vandinn við stofnun trúfélags eins og Ásatrúarfélagsins 

helst í því, eins og í öllum öðrum staðbundnum trúarbrögðum þjóðflokka (sjá 

Steinsland, 2005), að þrátt fyrir sameiginlegt málsamfélag og guðfræðileg hugtök eru 

trú og trúarsiðir breytileg eftir tíma, stað og félagslegu- og landfræðilegu umhverfi (sjá 

t.d. Gunnell, 2013). 

Að auki þurfa stofnendur slíkra trúfélaga að hafa í huga að siðferðisleg viðhorf 

hafa eðlilega breyst í tímans rás. Mannafórnir eru t.d. óhugsandi nú til dags. Sama 

gildir um að dreifa blóði úr fórnardýri, en í mörgum Íslendingasögum eru lýsingar á 

slíkum athöfnum (fornnorræna orðið blót er dregið af orðunum blóð og bleyta (sjá Jón 

Hnefil Aðalsteinsson, 1997; og Näsström, 2001). Enda benti Hilmar Örn á að slíkar 

athafnir yrðu mjög „messy“ (viðtal, 2014). 

Allt frá upphafi hefur verið talað um „nýheiðni“ þegar þessi nýju trúarbrögð eru 

skilgreind (Sveinbjörn Beinteinsson, 1992). Þann 3. maí 1972 er félaginu lýst í Vísi sem 

„Ásatrúarmenn hins nýja tíma“, og í fyrsta bréfinu sem var sent til dóms- og 

kirkjumálaráðuneytisins er sagt: „tilgangur félagsins er að efla og kynna hin fornu 

trúarbrögð Íslendinga, þau sem hér voru í lögum til ársins 1000, að svo miklu leyti sem 

þau samrýmast nýjum tíma og breyttum aðstæðum“ (mín skáletrun). Og: „félagið mun 

vitanlega fara að landslögum í athöfnum sínum og ekki efna til þeirra siða sem brjóta í 

bága við gildandi lög“ (tilvitnun Eggert Sólberg Jónsson, 2010). 

Eins og fyrr segir var Sveinbirni Beinteinssyni strax veitt leyfi til að framkvæma 

ýmsar helgiathafnir eins og nafngjafir, hjónavígslur o.fl. En auk þess var tilkynnt að 

félagið myndi standa fyrir fleiri helgiathöfnum á árinu og var þá átt við það sem kallað 

var blót allt frá upphafi. Orðið blót hafði þá þegar öðlast nýja merkingu og þýddi 

einfaldlega „hátíð“ á íslensku, (sbr. þorrablót). Fyrstu blótin samkvæmt fyrirætlunum 

félagsins (nóvember 1972) voru þorrablót (haldin í lok janúar, á þorra samkvæmt 

fornnorrænu tímatali) og síðan jólablót (Eggert Sólberg Jónsson, 2010). Fyrsta 

eiginlega blótið eftir formlega viðurkenningu félagsins var haldið á sumardaginn fyrsta 

18. apríl 1973 en þá var nákvæmlega ár liðið frá stofnun þess (Eggert Sólberg Jónsson, 

2010). 

Helstu árlegu hátíðir Ásatrúarmanna fyrstu árin og tímasetning þeirra endurspegla 

margar ólíkar hefðir sem rekja má til fornrita og þjóðfræði. Fáir ef nokkrir í stjórn 

félagsins myndu halda því fram að þeir hefðu verið að reyna að endurskapa fornar 

trúarathafnir eins og þær voru „upphaflega“. Í fyrirlestri sem Jörmundur Ingi flutti 

fyrir World Congress of Ethnic Religions í Antwerpen árið 1999 talaði hann um 

„enduruppgötvun“ frekar en endursköpun: „We do not recreate, we rediscover, there 

is a lot of difference between recreating and rediscovering“ (Jörmundur Ingi Hansen, 

1999). Á öðrum stað vísar hann í vott af menningarminni í tungumálinu og þjóðfræði: 

„Ég held að það sé einfaldlega það að svona geymist í einhvers konar sameiginlegu 

http://www.hagstofa.is/

minni, þetta er hluti af íslenskri málfræði og frásagnarhefð og svo framvegis“ (viðtal, 

2014). Á sama tíma ítrekaði Hilmar Örn að hofið sem félagið er í þann mund að reisa 

þurfi að vera „nútímalegt með gamalli tilvísun“ (viðtal, 2014). Allsherjargoðarnir taka 

það báðir fram að flestar trúarathafnir þeirra, eins og þær sem minnst er á í 

frumheimildunum, vísi táknrænt í árstíðirnar og umhverfið. Þeim finnst þeir enn vera 

að leita að því hvernig best sé að framkvæma trúarathafnir. 

Samkvæmt þeim fáu heimildum sem til eru um árstíðabundnar hátíðir í 

fornnorrænum heiðnum sið, sérstaklega Heimskringlu Snorra Sturlusonar (Ynglingasögu 

og Hákonar sögu góða í Snorra Sturluson, 1941) og Ágripum af Noregskonungasögum (Bjarni 

Einarsson 1984) voru haldnar hátíðir á miðjum vetri, um miðsumar og á jafndægrum 

(í byrjun vetrar við lok október og í byrjun sumars við lok mars). Í Ágripum og 

Gulaþingslögum frá miðöldum í Noregi (Eithun, Rindal og Ulset, 1994) kemur fram að 

þetta hafi verið drykkjuhátíðir. Hugmyndina um að fórnarhátíðir hafi tíðkast á 

veturnóttum á haustin má leiða af frásögnum ýmissa Íslendingasagna (Gísla sögu 

Súrssonar [Björn K. Þorólfsson og Guðni Jónsson, 1943: kafli 10]; Þiðranda þætti ok 

Þórhalls [Bragi Halldórsson, Jón Torfason, Sverrir Tómasson og Örnólfur Thorsson, 

1987: kaflar 1-2]; Víga-Glúms sögu [Jónas Kristjánsson, 1956: kafli 6]; og Hákonar sögu 

góða [kafli 17 í Snorra Sturluson 1941], en í Egils sögu Skallagrímssonar [Sigurður Nordal, 

1933: kafli 49] er minnst á miklar fórnarhátíðir í byrjun sumars í Vestur Noregi). Bede 

staðfestir þessa tímasetningu í bók sinni De Temporum Ratione (Bede, 1999). Theitmar 

frá Merseberg greinir frá því að fórnarhátíðir hafi almennt tíðkast í Danmörku í janúar 

(Thietmar frá Merseberg, 2001); en Adam frá Brimum greinir frá miklum 

fórnarhátíðum sem fóru fram í Uppsölum á vorjafndægrum í mars (Adam frá Brimum, 

1959) (sjá einnig Jón Hnefil Aðalsteinsson, 1997; og Näsström, 2001). 

Í dag heldur Ásatrúarfélagið fimm stórhátíðir eða höfuðblót: jólablót, þorrablót, 

sigurblót á sumardaginn fyrsta í apríl, þingblót á fimmtudegi í tíundu viku sumars á 

Þingvöllum, þar sem alþingi kom saman í heiðni og fer fram sama dag og alþingi var 

sett til forna, og síðan veturnáttablót á fyrsta vetrardegi í október. Árið 2008 var bætt 

við enn einni hátíð, vættablóti, sem haldið er fyrsta desember og er það tileinkað 

náttúruvættum Íslands (Hilmar Örn, viðtal, 2014). Vættablót eru haldin á sama tíma í 

öllum landsfjórðungum. 

Tiltölulega auðvelt reyndist að ákvarða tímasetningu blótanna. Erfiðara var að 

ákvarða hvernig helgiathafnir ættu að fara fram og hvernig best væri að stuðla að 

hátíðleik þannig að árstíðabundnar hátíðir félagsmanna yrðu trúarlegs eðlis en ekki 

aðeins félagslegar. Samkvæmt Jörmundi Inga og Hilmari Erni var Sveinbjörn ekki 

mikið fyrir reglur eða endurteknar trúarathafnir og viðhöfn. Eins og Hilmar Örn segir: 

Ég held að [...] hans nálgun hafi [..] verið [...] að hann var skáld og dálítið 
liðsmaður Óðins í því [...] og þess vegna held ég að [...] fyrir honum að fylgja 

einhverri forskrift, [...] einhverri hugmynd um það hvernig blót væri uppbyggt  ̶-  
hann gat það ekki [...] því það var ekki rétt fyrir honum. [...] Þetta varð eiginlega 
að vera svona skáldlegur innblástur. Hann fylgdi því, því það var raunverulegt 
fyrir honum, en einhver teoría um orðnotkun eða strúktúr, það meikaði ekki 
sens og þess vegna gerði hann það ekki. Sveinbjörn var afskaplega heill í því [...] 
að hann þurfti alltaf að gera þetta á sínum forsendum sem urðu að vera 
einhvern vegin alveg réttar (viðtal, 2014). 

Trú Sveinbjörns var að mestu persónuleg og einkenndust flestar athafnir, sem hann 

stýrði í upphafi, af einstökum persónuleik hans og djúpri virðingu fyrir íslenskum 

skáldskap. Ekki síst Eddukvæðunum, sem hann (rétt eins og Jörmundur Ingi, Hilmar 

Örn og flestir fræðimenn nú á dögum) áleit að ættu rætur í fornri menningu, jafnvel 

forkristnum helgisiðum. Eins og minnst var á fyrr í þessari grein var strax augljóst að 

hin nýju blót yrðu ekkert í líkingu við blót sem tíðkuðust til forna og virðast að mestu 

hafa snúist um blóðfórnir; að dreifa blóði úr fórnardýrum; um spádóma; drykkju til 

goðanna, dreypifórnir og sameiginlegt borðhald (sjá Jón Hnefil Aðalsteinsson, 1997). 

Frá upphafi hefur Ásatrúarfélagið á blótum sínum látið nægja að drekka heill 

goðanna og neyta sameiginlegra máltíða við opinn eld og kertaljós. En flutningur á 

fornum texta, einkum úr Eddukvæðum, táknrænir gripir félagsins og viðhafnarklæði 

eða skrúði allsherjargoða ljá samkomunni yfirbragð samfellu og hátíðleika. Blót og 

helgiathafnir fara jafnan fram utandyra, núorðið á lóð félagsins í Öskjuhlíð og einnig á 

Þingvöllum. 

Það kom í hlut Jörmundar Inga (með aðstoð Þorsteins Guðjónssonar og Dags 

Þorleifssonar) að innleiða trúarsiði félagsins, setja siðareglur og ákvarða form trúar-

athafna og mismunandi áherslur árstíðabundinna blóta. Í upphafi var megináhersla 

lögð á að láta horn fyllt af öli eða miði ganga þrjá hringi á milli þátttakenda í blótinu, 

sem drukku heill goðanna, allsherjargoða og annarra að eigin vali eins og forfeðranna 

eða náttúruvættanna (Jörmundur Ingi, viðtal, 2014). Þessi athöfn var að mestu byggð á 

frásögn af haustblóti í Hákonarsögu góða (kaflar 14 og 17) en þar var drukkið til Óðins, 

Freys og Njarðar, auk látinna vina (Snorri Sturluson, 1941). Fjölgun félagsmanna leiddi 

til einföldunar á þessari athöfn. Mjaðarhornin virðast hafa verið ólík eftir því hvaða 

allsherjargoði átti í hlut en hvert horn á eigin sögu og hefur persónulega þýðingu fyrir 

eiganda sinn.  

Að auki var annar helgur gripur, armhringur úr silfri. Hringurinn er bein tilvísun í 

frásagnir af heilögum armhringum, sem að sögn voru varðveittir í forkristnum 

norrænum hofum, og gegndi meginhlutverki í helgiathöfnum, einkum þegar sverja átti 

eið (sjá Jón Hnefil Aðalsteinsson, 1997). Eins og fyrr segir eru armhringir 

Ásatrúarfélagsins aldrei roðnir blóði eins og greinir frá í Úlfljótslögum (sjá tilvísun að 

ofan; og Jakob Benediktsson, 1968). Sá hringur sem Hilmar Örn notar við öll blót var 

smíðaður fyrir Jörmund Inga og er hann að ásettu ráði opinn og örlítið undið upp á 

endana (sem tákn um eilífa spíralhringrás tímans, samkvæmt trú bæði Jörmundar Inga 

og Hilmars Arnar). Allar helgiathafnir hefjast á því að allsherjargoði stígur fram með 

armhring í annarri hendi og mjaðarhorn í hinni. 

Þriðji gripurinn er öxi, svokölluð þingöxi, en hún er eingöngu notuð á þingblótum 

sem fara fram á Þingvöllum á sumrin. Það var að tilhlutan Jörmundar Inga að öxinni 

var bætt við sem valdatákni (eins og tíðkaðist í rómverskri hefð), 2 en þótt hún tengist 

Þór þá á hún ekkert skylt við Þórshamar. Slíkar axir koma ekki fyrir í Íslendinga-

sögunum en líklega má finna eitthvað sambærilegt í norrænum fornleifum frá bronsöld. 

Auk gripanna sem nefndir eru hér, þurfti að taka ákvarðanir um viðhafnarklæðnað 

og staðsetningu helgiathafna til að skerpa skil milli hversdagsleika og hátíðar og 

innleiða trúarlegt millibilsástand. Á ljósmyndum af Sveinbirni má sjá að hann klæddist 

stundum einhvers konar víkingabúningi á fyrstu blótum félagsins, en virðist jafnsáttur 

við að vera jakkaklæddur eða í lopapeysu á öðrum. Jörmundur Ingi hafði ríka 

tilfinningu fyrir þörf á eins konar sýningu (sem m.a. fólst í sviðsetningu helgileika á 

vetrar- og jólablótum) og hannaði skrúða til að nota á blótum og við aðrar athafnir, 

síða hvíta serki með litríkum herðaslám eftir fyrirmynd m.a. frá fornleifum og 

norrænum helgimyndum frá járnöld. Hilmar Örn bætti síðan við táknrænni merkingu 

litanna og klæðist grænni herðaslá á sumardaginn fyrsta, við nafngjafir og hjónavíxlur; 

rauðri á jólum en dökkfjólublárri við útfarir (viðtal, 2014). 

Til þess að afmarka og helga svæði fyrir blót er yfirleitt kveiktur eldur í stóru keri á 

miðju svæðinu og stikum með logandi kertum komið fyrir umhverfis þátttakendur, oft 

í hring, sem minnir á svokallaða vafrloga sem umluktu Gerði og Sigurdrífu skv. 

Skírnismálum og Fáfnismálum Eddukvæða (Jón Helgason, 1971). Þessi siður hefur 

haldist allt frá fyrstu blótum félagsins og á við hvort sem þau fara fram innandyra eða 

                                                           
2  Jörmundur Ingi segist hafa verið að hugsa bæði um ánaheitið Öxará, og tákræn öx sem fannst í 

Litháen.  

utan. Helgun staðar og stundar er síðan fullkomnuð með munnlegum flutningi úr 

Eddukvæðum (en allsherjargoðarnir eru sammála um að Eddukvæðin hafi dýpri 

merkingu en Íslendingasögurnar eða Snorra Edda, goðafræði Snorra Sturlusonar frá 

þrettándu öld). 

Helgiathafnir og hátíðir félagsins voru í upphafi að mestu mótaðar af Jörmundi 

Inga, en Hilmar Örn hefur þróað þær áfram og fest þær í sessi. Áherslur hátíðanna eru 

mismunandi eftir árstíðum og tilvísunum í ólíkar goðsagnir. Hilmar Örn lýsir því 

hvernig hann klæðist skrúðanum, fyllir hornið og blessar það í hljóði áður en hann 

stígur fram fyrir aðra þátttakendur inni á svæðinu, sem hefur verið afmarkað með 

logandi kertum í stikum, og tekur sér stöðu við eldinn með hornið í annarri hendi og 

hringinn í hinni. Þá kallar hann goðin (Frey, Njörð og hinn almáttka ás), í samræmi við 

grein um eiðtöku í Úlfljótslögum (sjá Jakob Benediktsson, 1968), drekkur heill þeirra 

hvers um sig og hellir jafnframt öli niður á jörðina (sbr. svokallaða „dreypifórn“). Síðan 

er hornið látið ganga hringinn. Að því loknu er farið með þriðja og fjórða erindi 

Sigurdrífumála og kallað heill dags, nætur, jarðar, goðanna og áttanna fjögurra. Loks er 

farið með valin erindi úr Völuspá, sem tengjast hverri árstíð fyrir sig og segja frá 

sköpun heimsins, ragnarökum og tilkomu nýrrar jarðar, auk annarra erinda úr kvæðinu 

eða goðsögn endursögð eða leikin. Síðan er sest til borðs.3 Þá fyrst þegar búið er að 

slökkva eldana, Hilmar Örn er kominn úr skrúðanum og búinn að hreinsa hornið er 

athöfninni lokið. 

Í þessari stuttu grein er aðeins hægt að kynna í stuttu máli hvernig árstíðarbundnir 

helgisiðir íslenska Ásatrúarfélagsins hafa smám saman mótast og tekið á sig fasta mynd 

á þeim fjörutíu árum sem liðin eru frá stofnun þess. Það sem vekur einna mesta athygli 

í samtölunum við Jörmund Inga og Hilmar Örn er hvernig helgisiðirnir, sem þeir áttu 

þátt í að móta, hafa náð að festa rætur og öðlast aukna þýðingu fyrir þá báða og aðra 

meðlimi félagsins. Eins og Jörmundur Ingi bendir á er það svo að um leið og tiltekinn 

siður er tekinn upp í trúarlegu umhverfi sem þessu, er mjög erfitt að ætla að breyta 

nokkru síðar því fólki finnst það strax hafa mikla þýðingu og lítur almennt svo á að 

þetta hafi alltaf verið svona:  

Ætlaði ég einhvern tíma að breyta einhverju, og þá voru menn alveg óðir: 
„Ætlarðu að breyta orðum í seremóníu?“ Þá voru allir með það á hreinu að þær 
væru sko ævagamlar... Þetta tók ekki nema þrjú, fjögur ár. Þá voru allir 
sannfærðir að þetta hefði alltaf verið svona og ættir bara að vera þannig 
(Jörmundur Ingi, viðtal, 2014). 

Hilmar Örn talar einnig um áhrifin sem skrúðinn, eldurinn, helgu gripirnir, orðin 

og umhverfið hafa á hann sjálfan. Honum finnst að þegar hann stendur við eldinn 

með hornið og hringinn og fer með ævagamlan texta, þá sé hann að opna fyrir 

kraftana í umhverfinu og að einhverju leyti að snerta sögu þjóðarinnar, jafnvel þó að 

helgisiðirnir hafi að mestu mótast á fáum árum:  

Ég segi ekki að maður sé conduit, eða sé að leiða en maður er samt stærri heldur 
en stundin [...] Það er stundum mismunandi fyrir mér hver hinn almáttki ás er; 
það er skemmtilega opið og ég er kannski meira að kalla þessa krafta niður; ég er 
ekki að leiða þá í gegnum sjálfan mig [....] Þetta er skemmtilega ambiguity, þú veist, 
þegar maður er að fara með [...] fyrstu erindin úr Völuspá að ég er karlmaður, og 
ég er að kveða eitthvað sem er ort í orðastað konu [....] Ég er hvorki karl eða 
kona á þessari stundu [....] Ég er að kalla yfir mig einhverja krafta sem eru ekki 

                                                           
3  Í fyrstu reyndi Jörmundur Ingi að tengja máltíðirnar við árstíðirnar með viðeigandi mat hverju 

sinni: „Á vorblóti [...] var borðað [...] alls konar svona frjósemis matur; ég útbjó [...] brauð sem er 
nátturulega frá jörðinni, með kavíar sem er úr sjónum, með eggjum sem eru úr fuglum úr lofti, 
þannig að var nú svona seremóníal matur. Og síðan [...] á jólablóti reyndum við að hafa heilsteikt 
svín, grís og svona“: Jörmundur Ingi, viðtal, 2014. 

bara karlkyns [....] Mér finnst [...] ritúalið vera alltaf um þetta jafnvægi... (viðtal, 
2014). 

Þessi dæmi sýna greinilega hvernig trú leiðir af sér helgisiði og hvernig helgiathafnir 

næra trúna og vekja nýjan skilning á tímanum og umheiminum, jafnvel þótt 

helgisiðirnir séu að mestu leyti hreinn tilbúningur.  

